
Mál nr. 97/2009 

 

M  

og 
Vátryggingafélagið X v/kaskótryggingar B 

 
 

Skemmdir á bifreið þegar ekið var á ruðning (klaka) á vegi eftir moksturstæki 20.02. 2008. 
 
Gögn. 

1) Málskot móttekið 18.03. 2009, ásamt fylgiskjölum. 
2) Bréf vátryggingafélagsins til nefndarinnar, dags. 26.03. 2009. 

 
Málsatvik. 
Fyrirliggjandi gögn upplýsa um aðdraganda máls þessa og afstöðu aðila. 
Bifreiðinni var ekið eftir Sætúnsgötu á Suðureyri þegar hún rakst á klaka þannig að skemmdir urðu 
á bifreiðinni. 
Vátryggingafélagið hafnar greiðsluskyldu sbr. röksemdafærslu þess í gögnum málsins. Það telur 
að um undanskilda áhættu sé að ræða. Í skilmálum komi fram að vátryggingin bætir ekki 
skemmdir sem hljótast af því að ökutækið tekur niðri á ójöfnum svo sem hryggjum eftir veghefla, 
jarðföst og lausu grjóti”. Félagið telur ljóst að ákvæðið eigi við þegar tjón verður þegar ökutækið 
tekur niðri líkt og hér varð. 
Vátryggingfélagið vísar og til þess að það telur að M hafi glatað rétti sínum til bóta þar sem hann 
krafðist ekki meðferðar fyrir Úrskurðarnefnd í vátryggingamálum innan tilskilins frests sbr. 2. 
mgr. 51. gr. laga um vátryggingarsamninga nr. 30/2004. Félagið kveðst hafa hafnað bótaskyldu 
með bréfi 10. mars 2008 til vátryggingartaka en móttaka málskotsins hafi verið 18.03. 2009.  
Óþarft er að geta umfjöllunar M í málskotinu. 
 
Álit. 
Að fenginni afstöðu vátryggingafélagsins og miðað við takmörkuð gögn máls þessa verður lagt til 
grundvallar að M hafi ekki gætt 2. mgr. 51. gr. laga um vátryggingarsamninga varðandi tímafrest 
til að krefjast meðferðar málsins. Vátryggingafélagið tilkynnti M um málshöfðunarfrestinn með 
bréfi, dags. 10.03. 2008, en málskotið var ekki móttekið fyrr en 18.03. 2009. M hefur því glatað 
rétti sínum samkvæmt nefndu ákvæði þar sem hann krafðist ekki meðferðar málsins fyrir 
úrskurðarnefnd innan árs frá því að hann fékk skriflega tilkynningu félagsins um að kröfu hans 
væri hafnað. 
 
Niðurstaða. 
Greiðsluskylda er ekki fyrir hendi. 
 

Reykjavík 7. apríl 2009 

___________________________ 
Rúnar Guðmundsson hdl. 

  Valgeir Pálsson hrl.     Jón Magnússon hrl.   


